
				Այս էջը սրբագրված է
Ծովի մակարդակից բարձր է 4500 ոտնաչափ, շրջապատված է լեռներով։

1906 թվականի աշնանն իր աշխատանքն այստեղ սկսեց գերմանական Հյուլֆսբունդը։ Փոքր Ասիայում դժվար այնպիսի վայր լինի, որտեղ այնքան հիվանդ լինի, որքան Մուշում է։

(Առաջին մի քանի տարիներն այնտեղ եմ անցկացրել․ ինձ համար աննկարագրելի ճնշող էր այդքան թշվառ տառապյալ տեսնելը և դեռ նրանց համար այդքան քիչ բան կարողանալ անելը։ Նորվեգիայում ամենայն հավանականությամբ չկա մեկը, որը կարող է պատկերացնել, թե այս շրջանում աղքատներն ինչպես են ապրում)։

Այստեղ չկան փորձառու բժիշկներ, որոնք կկարողանան հոգ տանել շատ-շատ հիվանդների մասին, չկա հիվանդանոց, սիրալիր բուժքույրեր, որոնք գիտեն՝ ինչպես խնամել հիվանդներին տանը։ Հազվադեպ կարելի է հանդիպել փորձառու ռազմական բժիշկների, բայց նրանք այնքան զբաղված են բազում հիվանդ զինվորներով և այնքան գումար են պահանջում ամեն մի այցի համար, որ շատ քչերն են կարողանում դիմել նրանց։

Գավառի բժշկին վարձել է կառավարությունը․ նրա գործն այնքան շատ է գավառում․ մինչև այնտեղ 2-3 օրվա ճանապարհ է, և նա հաճախ է մեկ կամ երկու շաբաթով բացակայում և քանի որ օգնական էլ չունի, այդ ժամանակ չկա մեկը, որ խնամի հիվանդներին։ Մուշը և այս բոլոր 400 գյուղերը, որոնցից մի քանիսը մեծ են, միայն մեկ գավառային բժիշկ ունեն։ Այս անհանգիստ երկրում, որտեղ այսքան շատ մարդ է վիրավորվում և սպանվում, նա բավականին զբաղված է վիրավորներին և սպանվածներին զննելով և կառավարությանն անհրաժեշտ տեղեկությունը տրամադրելով։

Ի վերջո, գավառային բժշկի պարտքն է անվճար այցելել աղքատ հիվանդներին, ուղղակի դրա համար անհրաժեշտ է նրան ապացույց ներկայացնել, իսկ այս երկրում ամեն ինչ արագ չի կատարվում, այնպես որ հիվանդները հաճախ մահանում են նախքան բժշկի այցը։

Աստծո ողորմությամբ 6 տարի առաջ ինձ թույլ տվեցին այս շրջանի հիվանդներին մի քիչ բուժել կլինիկաներում, տնային այցերի ժամանակ, խնամել  հղիներին և ծննդկաններին։ Կլինիկաներում ավելի քան 3000 հիվանդ կա, մոտ 240-300 հիվանդի էլ այցելում ենք տներում։

Վերջին երկու տարում նաև մի փոքր սենյակ ունենք, որտեղ ընդունում ենք թշվառ, աղքատ մարդկանց՝ հատկապես գյուղերից վիրավոր հիվանդներին, որոնք ամենօրյա բուժման կարիք ունեն։ Աստված օրհնել է այս փոքր սկիզբը, որպեսզի մենք կարողանանք մեծապես օգնել շատերին և Աստծո կամոք, բուժված վերադարձնենք իրենց տներ։ Բայց ինչքան էլ դեռ մարդ կա, որ ուղարկում ենք առանց օգնություն ցույց տալու, երբ տեղ չենք ունենում կամ երբ վիրահատության կարիք է լինում։ Շատերը տարիներ շարունակ կույր են մնում, որովհետև ոչ ոք չի կարողանում վիրահատել, և շատերն են մահանում մասնագիտացված բժշկական օգնության պակասից։ 

Հուլիսի սկզբին մի աղքատ մարդ մոտեցավ ինձ կլինիկայում․ ոտքի մատերից մեկը սևացել էր։ Այո՛, անմիջապես պետք է վիրահատվեր, որպեսզի փտախտը չտարածվեր։ Նրան անմիջապես ուղարկեցի գավառային բժշկի մոտ, որպեսզի նրան հնարավորինս շուտ վիրահատեն։ Բժիշկը նրան խոստացել էր վիրահատել անվճար, բայց պահանջել էր 1 լիրա՝ մոտ 17 կրոն՝ հետվիրահատական բուժման համար։ Ավելի ուշ իմացա, որ նա չէր վերադարձել բժշկի մոտ, այլ թույլ էր տվել, որ մի գյուղացի դանակով կտրի բութ մատը, որից հետո փտախտն արագ տարածվել էր և կարճ ժամանակ անց տղամարդը մահացել էր․ հիմա այրին մնացել է 7 անապահով երեխաներով և մեծ վշտի մեջ։ Այդ մարդը շատ չէր հավատացել բժշկին և հավանաբար ուզեցել էր գումար տնտեսել։ Նա շատ աղքատ էր և ամենայն հավանականությամբ չէր կարողացել 17 կրոն հավաքել։

Սա միայն մեկ օրինակ է ցույց տալու համար, թե ինչքան հմուտ բժշկի կարիք կա այս տարածքում և հարցնելու, թե արդյոք հայրենիքում՝ Նորվեգիայում, բժիշկ կա, որը զգում է, որ կարող է գալ և օգնել մեզ այս մեծ և հիանալի գործում, որն այնքան հնարավորություններ է ընձեռում Աստծո թագավորության պտուղները հավաքելու համար։


Անկասկած, մեծ զոհողություն է լքել սիրելի հին Նորվեգիան և գալ այս միայնակ, թշվառ և անհանգիստ շրջանը, բայց չափազանց մեծ բան չէ նրանց համար, որոնք աշխատում են հանուն Աստծո։ Ես

